Сустрэча-роздум
БЕЗ ЧАЛАВЕЧНАСЦІ НЕ БУДЗЕ ВЕЧНАСЦІ
Мэта: садзейнічаць выпрацоўцы ўменняў суадносіць вобразы з сучасным жыццём, лагічна выказвацца; спрыяць развіццю вуснага звязнага маўлення вучняў, іх творчага патэнцыялу; стварыць умовы для выхавання дабрыні, чалавечнасці, чуласці.

І.Псіхалагічны настрой. Слайд 1
Заплюшчыце вочы. Уявіце, што на небе свеціць сонейка. Вы цягнецеся насустрач яго цёплым прамяням. (Выцягваюць рукі). Ваша цела напаўняецца сілай, бадзёрасцю. Злавіце адзін праменьчык (робяць рух рукою), пакладзіце сабе ў сэрца. Іншыя пакіньце тым, каго вы любіце. Дакраніцеся далонькамі адзін да аднаго. Няхай цяпло сонейка застанецца ў вашых сэрцах.

Слова настаўніка. Добрае вырастае толькі на добрай глебе, калі жывіцца гаючай вадой. Такой глебай для чалавека з’яўляецца сям’я, а жывой вадой – “навука і прыклад” дарослых.

 Мы сабраліся сёння, каб пагаварыць пра вечнасць і чалавечнасць, пра тое, што не старэе з часам.
Задумаемся. Чаму ў жыцці здараецца такое, што людзі становяцца раўнадушнымі да пакут і няшчасця іншых? Чаму так востра гучыць праблема гуманізму і міласэрнасці на парозе новага тысячагоддзя?
На гэтыя пытанні мы пастараемся даць адказ у ходзе нашай гутаркі.
Камп'ютары, робаты, аўтаматы, безумоўна, аблягчаюць працу людзей. Аднак ніякі робат не заменіць ласкавы пацалунак мамы, пяшчотны позірк настаўніцы, добрае слова ўрача, цёплую далонь сябра.Слайд2
Таму маё першае пажаданне да ўсіх нас: «Будзь удзячны за дабро, якое табе зрабілі, не жадай людзям таго, чаго не жадаеш сабе, будзь роўны з роўнымі, смелы з дужымі, паблажлівы да слабых, літасцівы да братоў нашых меншых. Інакш кажучы, будзь Чалавекам» (Уладзімір Караткевіч).
Слайд 3
Тэма нашай сустрэчы  -  “Без чалавечнасці не будзе вечнасці”.  Давайце паразважаем, а што такое вечнасць, а што такое чалавечнасць?

Тлумачэнне слоў:
Вечнасць — вельмі доўгі час, бесканечнасць.
Чалавечны— дастойны чалавека, уважлівы, чулы, душэўны, гуманны.

Вось дрэва чалавечнасці. У канцы нашай размовы, я спадзяюся, яно расцвіце ад вашых слоў.
У жыцці кожнага з нас быў момант, калі мы здзяйснялі свой першы крок. Усе навокал хваляваліся, каб ён, гэты першы крок дзіцячай самастойнасці,  не спалохаў, надаў упэўненасці.

Прайшоў час…

І вы ўжо амаль на парозе самастойнага жыцця, а мы, дарослыя, хвалюемся за вас. Якія будуць вашы першыя крокі самастойнасці?
Я заклікаю вас да роздуму, і прапаноўваю здзейсніць  своеасаблівыя крокі… Слайд 4
Крок першы.
Цуд нараджэння чалавека
Настаўнік. Паслухайце адно прызнанне, падумайце, каму і ад каго яно напісана. (Гучыць ціхая мелодыя. Вучань чытае.)
Прызнанне
Мілая мамачка! Няма ў мяне іншага жадання, чым сказаць, усімі сваімі паводзінамі паказаць, як я цябе люблю. I калі я нараджуся, першы мой крык будзе пра гэта.
Я ведаю ўсе твае пачуцці, натхненні, думкі. Яны рэхам адгукаюцца ў маім маленькім сэрцы і набіраюць яшчэ большую сілу. Ты зараз думаеш, ці трэба я табе: розныя клопаты, праблемы, раннія маршчынкі і сівізна тваіх, цяпер такіх прыгожых, валасоў...
Каб жа ты толькі ведала, як я буду старацца, каб жыццё тваё было цікавым і прыгожым! Мамачка! Як ты будзеш радавацца і ганарыцца  маім першым крокам, і першым словам, і першымі выдатнымі адзнакамі.
Уяві сабе, што будзе, калі я не нараджуся. Колькі цеплыні, дабрыні, радасці, любові ты не атрымаеш! I не будзе ў цябе таго самага родненькага чалавечка, з якім ты зможаш падзяліцца самым патаемным, які ў хвіліну няшчасця будзе з табою. Канечне, ты можаш сказаць, што для цябе такі блізкі чалавек — гэта муж ці сяброўка. Але ж згадзіся, толькі дзіця — часцінка цябе самой — толькі яно — такі чалавек, які ён і павінен быць. I таму толькі мы з табою зразумеем адно аднаго найлепей. Я ж так цябе люблю...
• Якія думкі, пачуцці ўзніклі ў вас? (Выказванні вучняў.)
Настаўнік. Так, гэта пасланне-прызнанне дзіцяці, якое яшчэ не нарадзілася, да сваёй матулі.
Даць жыццё чалавеку — гэта гуманна. Магчыма, калі вы станеце больш дарослымі і будзеце планаваць сваю сям'ю, успомніце гэта пісьмо-прызнанне і зробіце правільны выбар. Слайд 5
Крок другі.
Выхаванне чалавека
Настаўнік. Вялікі ўплыў на фарміраванне асобы чалавека мае сям'я, тое акружэнне, тыя жыццёвыя прынцыпы, сярод якіх расце чалавек.
Паслухайце вершаваныя радкі і ацаніце сітуацыю:
Ручка дзіцяці — у мамінай ручцы.
Глянь, вунь, сыночак, хлопчыкі б'юцца,
Глянь, тыя большыя крыўдзяць малога,
Ну іх да Бога...
Часта гадзіна імгненнем бывае. ...
Маці ў школу сынка выпраўляе.
— Лепш абыдзі ты, — наказвае строга, —
Злодзея, хітрага, хлуса, ліхога,
Хама, задзіру... — іх зараз дачорта,
Ну іх да чорта...
Мікола Ждановіч
· Якім вырасце гэты хлопчык?
· Ці правільныя парады дае яму маці?
· На што можна звярнуць увагу, працягваючы гэты верш. Прыдумайце яму назву. (Вучні абмяркоўваюць сітуацыю, выказваюць свае варыянты працягу верша.)
Настаўнік. Як жа выхоўваць міласэрнасць? Што б гэта знайсці такое, каб аднойчы закранула душу дзіцяці і жыло ў ёй?
Успамінаецца дзяцінства, калі бабуля — чалавек далёкі ад педагогікі — вучыла нас жыць сярод людзей і прыроды. Помню, нарвалі мы з сястрой букет рамонкаў і цярэбім сцяблінкі ад лісточкаў. А бабуля паглядзела на наш занятак і сказала: «Навошта кветкі мучыце. Ім жа балюча!» — і гэтыя словы запалі ў душу, без лішняга павучання. Слайд 6
Крок трэці.
Міласэрнасць — адна з рыс нашага нацыянальнага характару
Настаўнік. Які ж ён, нацыянальны характар беларусаў? (Вучань з годнасцю расказвае пра беларусаў.) Слайд 7
Беларусы — гэта мы
Ці думалі вы пра беларусаў не як пра сваіх бацькоў, братоў і сясцёр, сяброў або аднавяскоўцаў, а як увогуле пра людзей з асобным характарам? Ці задум- валіся, які ён, беларус? Што гэта за народ? Давайце паразважаем разам.
Адказаць на гэта пытанне цяжка. Як і паўсюль, ёсць сярод беларусаў розныя людзі. Аднак усё ж можна назваць некаторыя досыць тыповыя рысы, уласцівыя народнаму беларускаму характару.
Рысы аблічча беларуса мяккія, склад здаецца крыху далікатным, хоць для беларуса характэрна працавітасць, вынослівасць, цягавітасць. Там, дзе другі можа апусціць рукі, беларус будзе цягнуць. Іначай, у даўнія часы, чалавек проста не выжыў бы сярод гэтых дрымучых лясоў і неабсяжных балот. I гарт той застаўся ў яго характары на вякі.
Манера паводзін вызначаецца павольнасцю, стрыманасцю. Праўда, стрыманасць беларуса да пары. Пяройдзеш мяжу — і беларус пакажа, як паказаў у мінулай вайне, на што ён варты, калі вораг падыме руку на яго жыццё.
Уласціва нашым людзям знаходлівасць. Беларус — вялікі аматар пажартаваць, ён не можа абысціся без гумару. Беларусы адрозніваюцца шчодрасцю, заўсёднай гатоўнасцю прыйсці на дапамогу ў бядзе. Яны звычайна мяккія, даверлівыя, пазбаўлены помслівасці. Галоўнае ў нашым характары — гасціннасць да добрых людзей. Па агульных назіраннях, беларусам уласцівая павага да іншых народаў і памяркоўнасць да таго, хто думае іначай». (Паводле У. Караткевіча.)
• А якія з пазначаных намі рыс найбольш выяўляюць схільнасць нацыянальнага характару да міласэрнасці? (Удзельнікі выказваюцца.)
Настаўнік. Так, беларусы «адрозніваюцца заўсёднай гатоўнасцю прыйсці на дапамогу ў бядзе», «мяккія», «пазбаўлены помслівасці», паважаюць іншыя народы, «памяркоўныя да таго, хто думае іначай».
Нельга не пагадзіцца з карыфеем беларускай літаратуры Уладзімірам Караткевічам. Але давайце зазірнём глыбей, у вусную народную творчасць, а больш дакладна — у мудры свет беларускіх прыказак. Менавіта прыказкі найбольш глыбока адлюстроўваюць маральна-этычныя каштоўнасці народа.
Прапаную дастаць з «чароўнага куфэрка» прыказкі і вызначыць, што іх аб'ядноўвае.
1. Ад сумы і ад турмы не заракайся. (у жыцці бывае рознае: і светлыя палосы, і цёмныя)
2. Бедны з бедным апошнім падзеліцца.(гатоўнасць прыйсці на дапамогу)
3. Зло толькі на сіле трымаецца.(сілай нічога не вырашыш)
4. Адзін гаруе, а другі раюе.
5. На чужым горы шчасця не пабудуеш.
6. Помста шчасця не прыносіць.(нельга быць помслівым)
7. У помслівага заўсёды камень за пазухай.
8. I Бог не карае грэшніка, які пакаяўся. (трэба ўмець прызнаць сваю памылку)
9. Сіроцкі хлеб гароцкі.
10. Сіраце заўсёды вецер у твар.
11. Блізкі сусед лепш за далёкага сваяка.(побач і ў радасці, і ў горы)
12. Добрае слова лечыць, а ліхое калечыць.(несці дабрыню, увагу, цяпло)
13. Нярадасна жыве той, хто нікога не любіць.(патрэбна любіць людзей, дарыць ім ласку, дабрыню)
14. Лепш даваць, чым прасіць. Слайд 8
Крок чацвёрты.
«Жыць, каб быць некаму патрэбным...»
Што трэба чалавеку
У наш трывожны век?
Табе, як чалавеку,
Скажу я, чалавек,
Каб боль жыцця і радасць
Чуў сэрцам кожны з нас,
I розум, і адказнасць
Патрэбны ў гэты час.
Міхаіл Ясень
Кожнаму прыемна, калі адчуваеш, што камусьці патрэбен. Патрэбна твая ўвага, клопат, жыццёвы вопыт, мудрасць, ласка, цяпло.
Я запрашаю вас успомніць жыццёвыя сітуацыі, дзе праяўлялася гуманнасць, чалавечнасць.

Вучні прыводзяць прыклады з уласнага жыцця, даюць каментарыі.

(Валанцёрскі атрад, наведванне Дома-інтэрната для састарэлых і інвалідаў, дапамога ветэранам ВАв, інвалідам і састарэлым) Слайд 9
Крок пяты. Шануйце бацькоў сваіх
Настаўнік. Вашай увазе развагі героя Мульціка з п’есы Аляксея Дударава “Вечар”.  Слайд 10
Вучань   (у вобразе Мульціка з п’есы Аляксея Дударава «Вечар» расказвае). Аджыў сваё чалавек... Прыйшла яго ноч... Прыйшоў наш вечар... Дзякуй вам, бацька-маці, што вы нас нарадзілі і вырасцілі... I табе, Сонейка, дзякуй... Дзякуй таму, хто дадумаўся Адама з Евай зрабіць... Дзякуй табе, Ева, што ты яблык нейкі забаронены ў боскім садзе з'ела, што выгналі вас з раю. Што вы... род людскі па свеце пусцілі, ішло-ішло і да нас дайшло... I мы некалі вочы расплюшчылі і Сонца ўбачылі...  Ні за адну, нават самую горкую, слязінку не наракаем на жыццё. Дзякуй за тое, што жылі, мучыліся, смяяліся, плакалі... Дай і нашым дзеткам цяпла і святла... Сагрэй іх... I каб вайны не было... Не дай бог — праклянуць цябе людзі... Калі будзе каму праклінаць... Уратуй ты нас ад гэтай чалавечай дурноты... Няхай ва ўсіх будзе шмат дзяцей... Можа, і нашы душы прыляцяць з Сонца і ў іх уселяцца... Сонейка, наша Сонейка — прачынайся!
Настаўнік. Давайце паразважаем. Пра што гаворыць нам гэты маналог? Аб чым хвалюецца герой п'есы А. Дударава? (Адказы вучняў.)
Старасць — гэта значыць сталасць, мудрасць. Успомніце казку У. Караткевіча «Нямоглы бацька» пра тое, як знайшоўся чалавек, які адмяніў страшны закон: адвозіць у лес старых, нямоглых бацькоў і пакідаць іх там.
Мудрую параду даў нам паэт:
Шануйце дабрыню, хай і слабую,
Шануйце мудрасць, хай сабе і нямоглую.
Насіце на руках бацькоў...
Уладзімір Караткевіч
(Ён даказаў, што ў любым узросце трэба быць чалавечным, гуманным. Хоць стары чалавек не можа працаваць фізічна, затое валодае жыццёвай мудрасцю, можа даць карысныя парады.)
Слайд 11
Крок  шосты

”Свет выратуе вера”

Вера ў будучыю, у заўтрашні светлы дзень, у сябе, у свае магчымасці. Вельмі важна мець веру, быць упэўненым у сабе.

Вашай увазе прапаноўваецца відэаролік “Сон пра Бога” Слайд 12
Настаўнік. Я думаю, што кожны з вас, юныя сябры, зрабіў для сябе высновы, як жыць далей.
Успомнім пра дрэва вечнасці. Яго галінкі пакуль голыя, пустыя. Без чаго не можа жыць чалавек? (Вучні на выразаных з паперы лісточках пішуць словы і прымацоўваюць іх да галінак.)
Так, наш свет выратуюць дабрыня, ласка, спагада, павага, спачуванне, клопат, чалавечнасць, гуманнасць, чуласць... 
Цудоўна сказаў паэт:
Лечыцца трава ад спёкі ліўнем,
Людзі ласкай лечацца людской (П. Панчанка).
 (Гучыць прыемная мелодыя.)
Мне хацелася пажадаць усім вам, дарагія вучні, каб кожны з вас, кладучыся спаць, ацаніў пражыты дзень і падумаў: «А што добрага я зрабіў сёння?». Хочацца закончыць сустрэчу пажаданнямі паэта  М.Ясеня
В у ч а н ь ( чытае ). Слайд 13
Бурліць, палае наша ўся планета,
Як быццам надышло сканчэнне свету!
Як ратавацца? Хто нам скажа гэта?
Крычыць ад болю свет і кліча нас!
Ратуйце вашы душы,
Хай сэрцы клічуць вас.
Ратуйце вашы душы,
Пакуль яшчэ ёсць час!
Каб веру вы і мову не згубілі,
Каб вы бацькоў старэнькіх прытулілі,
Каб вёску, дзе жылі вы, не забылі,
У наш шалёны і жахлівы час!
Каб ласку на зямлі спазналі дзеці
I зведалі, што маці ёсць на свеце,
Што ёсць любоў і праўда ў гэтым свеце,
Радзіма наша сёння кленчыць вас!
Каб нам спявалі ў сінім небе птушкі,
I зелянелі і палі, і пушчы,
I жылі ў дружбе чалавецтва душы,
Жыццё дае нам свой апошні шанц!
Усім нам на зямлі нямала трэба:
Не толькі солі і не толькі хлеба,
А пакаянне, міласэрнасць неба!
Ды хай жа розум не пакіне вас!

